ޔައުމިއްޔާ

ގަވާއިދު ކޮމިޓީގެ 5 ވަނަ ބައްދަލުވުން. (14.04.2010)

ރިޔާސަތުން ވާހަކަދެއްކެވުން:

`. މިއަދު ވަޑައިގެން ތިއްބެވި ޢިއްޒަތްތެރި މެންބަރުންނަށް މަރުޙަބާ. މިއަދު ވަޑައިގެން ތިއްބެވީ އިހަވަންދޫ ދާއިރާގެ މެންބަރު އަޙްމަދު ޢަބްދުﷲ އާއި ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤު ޙަސަނާއި، ހިތަދޫ ދެކުނު ދާއިރާގެ މެންބަރު ޙަސަން ލަތީފާއި, ފަރެސްމާތޮޑާ ދާއިރާގެ މެންބަރު އިބްރާހީމް މުއްޠަލިބާއި، ނައިފަރު ދާއިރާގެ މެންބަރު އަޅުގަނޑު އަޙްމަދު މުޙައްމަދު. އާދެ، މިހާރު އަޅުގަނޑުމެން ކުރީ ދުވަހު ވާހަކަ ދައްކާފައި އޮންނާނީ ކޮމެޓީގެ ގަވާއިދު އެކުލަވާލާ ގަވާއިދުތަކަށް ގޮތެއް ނިންމުން. މިހާރު އެ ދުވަހު ގަވާއިދު ހުރިހާ ބޭފުޅުންގެ އަތްޕުޅަށް ވެސް އަރުވާފައި އޮންނާނީ. މި ގަވާއިދަށް އެއްވެސް ކަހަލަ އިޞްލާޙެއް ހުށަހަޅުއްވަން ބޭނުންފުޅު ކަމުގައި ވަނީ ނަމަ އަޅުގަނޑަށް ހީވަނީ މިހާރު ގަވާއިދު ތި ބޭފުޅުން ބައްލަވާފައި އޮންނާނީ. އެހެންވީމާ، އެ އިޞްލާޙެއް ވެސް އޮންނާނީ ތައްޔާރުވެފައިހެން. އެހެންވީމާ، އެކަން ކުރިއަށް ގެންދަންވީ ދެން ތި ބޭފުޅުން. އިޞްލާޙެއް އޮތް ކަމުގައި ވާ ނަމަ ހުށަހަޅުއްވައިގެން. ރަފީޤު.
ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤު ޙަސަނު ވާހަކަދެއްކެވުން:

ޝުކުރިއްޔާ. އަޅުގަނޑަށް ފާހަގަ ކުރެވުނު އެއް ކަމަކީ ޤާނޫނީ އަދަދު. އާދެ، ކޮމެޓީގެ ފުރަތަމަ ބައްދަލުވުމުގައި ޤާނޫނީ އަދަދު ކަނޑައަޅަންވާނެ އެވެ. ދެން އެ ގޮތުން އަޅުގަނޑުމެން ކަނޑައެޅީ އަދަދު މި އޮތީ (ނ) ގައި. ދެން އޭގެ ފަހުން މި ބައްދަލުވުންތައް 6 އެއްގެ (ހ) ގައި މިއޮތް ޢާއްމު ގޮތެއްގައި ކޮމެޓީގެ ބައްދަލުވުންތައް އޮންނާނީ ރައްޔިތުންގެ މަޖިލީހުގެ ދައުރުގެ ތެރޭގައި ކޮންމެ ހަފްތާއެއްގެ އަންގާރަ އަދި ބުދަ މި ދެ ދުވަހު ހެނދުނު 11:15 ގައެވެ. އަޅުގަނޑު ހިތަށް އެރީ ހަމަ އެކަނި ފެށޭ ގަޑި ދެއްތޯ. އެހެންވީމާ، އޭގެ ބަދަލުގައި ހަމަ ނިމޭ ގަޑި ވެސް އިތުރުކޮށްލަން ބޮޑަށް ރަނގަޅޭ. ދެން އަޅުގަނޑުމެންނަށް އަވަހަށް ނިމިއްޖެއްޔާ ނިންމާލުން އެއީ އަދި އެހެން ކަމެއް. އެހެންވީމާ، 11:15 ން  12:15 އަށް ލިޔެވިފައި އޮތުން އަޅުގަނޑަށް ފެންނާތީ އެ ގޮތަށް އަޅުގަނޑުގެ ހުށަހެޅުން ހުށަހަޅަން. ދެން އަނެއް އިޞްލާޙަކީ 6 ގެ (ރ) އިނގޭތޯ. (ރ) ގައި، މި ގަވާއިދުގައި ވާ ގޮތުގެ މަތީން އެކުލަވާލެވޭ ކުޑަ ކޮމެޓީތަކުގެ ބައްދަލުވުންތައް އެ ކުޑަ ކޮމެޓީތަކުގެ ބައްދަލުވުންތައް ބައްލަވާނެ މުޤައްރިރެއް. މިއީ އަޅުގަނޑަށް ހީވަނީ ލިޔެފައި އިން ގޮތުން އޮޅުން އަރާ ގޮތަކަށް މީނދީ. މީގެ ބަދަލުގައި މި ގަވާއިދުގައި ވާ ގޮތުގެ މަތީން އެކުލަވާލެވޭ ކުޑަ ކޮމެޓީތަކުގެ ބައްދަލުވުންތަކުގެ ރިޔާސަތު ބަލަހައްޓަ ވާނީ އެ ކޮމެޓީއެއްގެ މުޤައްރިރެވެ. މީހެން އަޅުގަނޑަށް ހީވަނީ އެ ވިދާޅުވާން އުޅުއްވާ އެއްޗަކީ. (ވަގުތުކޮޅަކަށްފަހު) އާދެ، އަޅުގަނޑަށް ހީވަނީ ފަހުން އެ ހުށަހެޅިގެން ދިޔަ ގޮތް މާ ބޮޑަށް ރަނގަޅުހެން. ދެން އަދި ކުރީ ދުވަހު އަޅުގަނޑުމެންނަށް ވާހަކަ ދެކެވިގެން ދިޔަ އެއް މާއްދާ އެއް ދެއްތޯ ކޯރަމު ހަމަނުވެ 10 މިނެޓު ވެއްޖެ ކަމަށް ވަންޏާ އެހާ ހިސާބުން ކުރިއަށް ނުގެންގޮސް ނިންމާލާ ކަހަލަ ގޮތަކަށް. އަޅުގަނޑަށް ފެންނަނީ އެވެސް ހަމަ ގަވާއިދުގައި ހިމެނިފައި ބާއްވަވަން އެ މާއްދާ ވެސް.  
(ވަގުތުކޮޅަކަށްފަހު)

ހިތަދޫ ދެކުނު ދާއިރާގެ މެންބަރު ޙަސަން ލަތީފު ވާހަކަދެއްކެވުން:

އަޅުގަނޑުގެ ހުށަހެޅުމަކީ ދެންމެ މުޙައްމަދު ރަފީޤު ހުށަހެޅުއްވި އިޞްލާޙުތަކާ އެއްކޮށް ގަވާއިދު ރަނގަޅު ކަމަށް އަޅުގަނޑު ހުށަހަޅަން. 

ފަރެސްމާތޮޑާ ދާއިރާގެ މެންބަރު އިބްރާހީމް މުއްޠަލިބު ވާހަކަދެއްކެވުން:

އަޅުގަނޑަށް ފެނޭ 3 ވަނަ މާއްދާ އަށް އަދި އަކުރެއް އިތުރު ކޮށްލާފައި، ޤާނޫނުއަސާސީ އާ ތަޢާރުޟު ވާ ޤާނޫނުތައް ބަލާ އެ މައްސަލަ މަޖިލީހަށް ހުށަހެޅުން. މިހާރު އަޅުގަނޑު، ޤާނޫނުތައް ވެސް އެބަހުއްޓެއް ނޫންތޯ. ނުޖެހޭނެ ދެއްތޯ. އެހެންވީމަ، އަޅުގަނޑު އަނބުރާ ގެންނަން.

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

މިހާރު ދެން އަޅުގަނޑު ކުޑަ ކުޑަ އެއްޗެއް ދަންނަވާލަން މިހާރު. ދެންމެގައި މާއްދާ އަށް ގެންނަ އިޞްލާޙެއްގައި 11:30 ން 12:30 އަށް އޮންނަ ވާހަކަ އެބަ އޮވޭ ނޫންތޯ ދެއްތޯ. ފެށޭ ގަޑި އަކީ 11:30 ނިމޭ ގަޑި އަކީ 12:30. ދެން އަޅުގަނޑު ހިތަށް އަރަނީ ނިމޭ ގަޑިއެއް ބާއްވަން ޖެހޭނެ ބާވައޭ. އެއީ ވަރަށް ގިނަ ފަހަރު ފަހަރަށް ގަޑި ނައްޓާލައިގެން އެބަދޭ ގޮސްފައި 12:30 ން 1:00 ޖަހަން ދެން ވެސް ދާ ފަހަރުފަހަރު އެބަ އާނދޭ، ބައެއް ބައްދަލުވުންތައް ހުންނަ ގޮތުން. އެހެންވީމާ، ނިމޭ ގަޑި ކޮންމެހެން ބޭންދުން ރަނގަޅުހޭ. އަޅުގަނޑަށް ބޮޑަށް ބުރަވެވެނީ ނިމޭގަޑި ނުބާއްވާ ގޮތަކަށް އޮތުން ކަންނޭނގެ ބޮޑަށް ރަނގަޅީ. ދެން ބަރާބަރު ގަޑިއަކަށް ނުއެއް ނިމޭ. ބައެއް ދުވަސް ދުވަހު އެބަދޭ އަނެއް ކޮޅުން ގޮސް ބަޔަކު ގެނެއްސިއްޔާ އެހެން މުއައްސަސާއެއްގެ ބައެއް މި ތަނަށް ހާޒިރު ކުރެވޭ ދުވަހެއް ވެއްޖެއްޔާ ހިނގައިދާނެ 1:00 ޖަހަން ދެން ވެސް. ނުވަތަ 2:00 ޖަހާ 1:30 ވަންދެން ވެސް. ތަންކޮޅެއް ދިގުކޮށް ހިނގައިދާނެ. އެހެންވީމާ، ކޮންމެހެން ލިމިޓުކޮށްފައި ބާއްވާނީތޯއޭ ނިންމާ ގަޑި. އެއީ އަޅުގަނޑު ދަންނަވާ ވާހަކަ އަކީ. 
ހަނިމާދޫ ދާއިރާގެ މެންބަރު މުޙައްމަދު މުޖުތާޒު ވާހަކަދެއްކެވުން:

އަޅުގަނޑަށް ފެނޭ ހަމަ މިހާރު އެ އޮތް ގޮތަށް ހަމަ ނިމޭ ގަޑި ވެސް ހަމަ ކަނޑައެޅިފައި ބާއްވަން. ބާއްވާފައި އޭގެއިތުރަށް ލިޔަން މަސައްކަތް ހުރި ގޮތުން އިތުރު ކުރަން ފެނިއްޖެ ނަމަ 12:30 އަށް ވުރެ ވެސް އިތުރު ކުރެވިދާނޭ. އެކަމަކު ޢާއްމު ގަޑި އަކީ 11:15 ން 12:30 އަށް ކަމަށް. 

ހިތަދޫ ދެކުނު ދާއިރާގެ މެންބަރު ޙަސަން ލަތީފު ވާހަކަދެއްކެވުން:
އަޅުގަނޑަށް ފެންނަނީ އެ ގަޑި އަށް 12:30 އަށް ނުނިމިއްޖެ ނަމަ އަޅުގަނޑުމެން ދެން ނިންމަން ޖެހޭނެ އަނެއްކާ ވެސް ހަމަ އެ ދުވަހުގެ އެ ޖަލްސާ އިން އަޅުގަނޑުމެން ކުރިއަށް ގެންދިޔުމަށް. މިހާރު ކުރިމަތީ ގައިވާ މައްސަލަ ނިމެންދެން ކުރިއަށް ގެންދާނެތީ ނޫންތޯ. އެކަހަލަ ކޮންމެވެސް ނިންމުމެއް ނިންމައިގެންނޭ ދެން އިތުރު ކުރަން ވާނީ. އެކަހަލަ ކޮންމެވެސް އެއްޗެއް ފާހަގަކުރެވޭ ގޮތަކަށް އިތުރުކޮށްލަން. އާދެ، ޝުކުރިއްޔާ.
(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

ނިމިއްޖެތޯ؟ މިހާރު ދެން ނިންމާ ގަޑި ވެސް އެ އޮތީ ކަނޑައެޅިފައި. އެއީ 11:15 ން 12:30 އަށް. އެހެންނަމަވެސް ޚާއްޞަ ހާލަތެއް ދިމާވެއްޖެ ނަމަ މި ކޮމެޓީން ވަކި ގޮތަކަށް ނިންމާފައި ވަގުތު އިތުރު ކުރެވޭ ކަހަލަ ގޮތަކަށް މިހާރު މި އޮތީ. އެހެންވީމާ، އިދާރީ ބޭފުޅުން މިހާރު ގަވާއިދު އޮތް ގޮތް ވިދާޅުވެ ދެއްވަ ބައްލަވާ. 
އިދާރީ މޭޒުން ވާހަކަދެއްކެވުން:
އާދެ، ޝުކުރިއްޔާ ޢިއްޒަތްތެރި މުޤައްރިރު. ގަވާއިދު ކޮމެޓީ ހިންގުމުގެ ގަވާއިދު މިހާރު ޑުރާފްޓު ކުރެވިފައި އޮތް ގޮތް އަޅުގަނޑު ދަންނަވާލާނަން. ތަޢާރުފު 1 (ހ). މި ގަވާއިދަކީ ރައްޔިތުންގެ މަޖިލީހުގެ ގަވާއިދުގެ 133 ވަނަ މާއްދާގެ ދަށުން އެކުލަވާލެވޭ އެ ގަވާއިދުގެ 98 ވަނަ މާއްދާގެ (ހ) ގެ ދަށުން އުފައްދާފައިވާ ގަވާއިދު ކޮމެޓީ ހިންގުމުގެ ގަވާއިދެވެ. (ވަގުތުކޮޅަކަށްފަހު) 1 ގެ (ށ). މި ގަވާއިދަށް ކިޔާނީ ގަވާއިދު ކޮމެޓީ ހިންގުމުގެ ގަވާއިދެވެ. ގަވާއިދު ހިންގާ ދާއިރާ. (ވަގުތުކޮޅަކަށްފަހު) ގަވާއިދު ހިނގާ ދާއިރާ. މި ގަވާއިދުގައި އެހެން ގޮތަކަށް ބަޔާން ކުރެވިފައި ނުވާހާ ހިނދަކު މި ގަވާއިދުގައި ކޮމެޓީ ކަމަށް ބުނެވިފައި އެވަނީ ގަވާއިދު ކޮމެޓީއަށެވެ. އަދި މި ގަވާއިދުގައި ޚާއްޞަކޮށް މުޅި ކޮމެޓީ އަށް ނުވަތަ ކުޑަ ކޮމެޓީއަކަށް ހަވާލާ ދީފައި ނުވާހާ ހިނދަކު ގަވާއިދު ކޮމެޓީ އާއި އެ ކޮމެޓީއިން ހޮވާ ކުޑަ ކޮމެޓީތަކުގެ މައްޗަށް މި ގަވާއިދު ހިނގާނެ އެވެ. މަސްއޫލިއްޔަތު. 3 މި ކޮމެޓީގެ މަސްއޫލިއްޔަތުތައް ރައްޔިތުންގެ މަޖިލީހުގެ ގަވާއިދު 99 ވަނަ މާއްދާގައި ބަޔާން ވާ ގޮތުގެ މަތީން ތިރީގައި މި ވަނީ އެވެ. (ހ). ސަރުކާރުގެ އިދާރާތަކުން ތަޢާރުފު ކުރާ ގަވާއިދުތަކާ އުސޫލުތަކާ ޢާއްމުކޮށް ޢަމަލު ކުރަންޖެހޭ އެންގުންތައް ތަޢާރުފު ކުރުމުން ތަޢާރުފު ކުރަމުން ގެންދަނީ ޤާނޫނުއަސާސީ އާއި ޤާނޫނުގެ ދާއިރާގެ ތެރޭގައި އެ ދާއިރާތަކަށް ލިބިފައިވާ އިޚުތިޔާރުގެ ތެރޭގައިތޯ ބެލުން. (ވަގުތުކޮޅަކަށްފަހު) އަދި އެއްފަހަރު ދަންނަވާލާނަން. (ހ) ސަރުކާރުގެ އިދާރާތަކުން ތަޢާރުފު ކުރާ ގަވާއިދުތަކާއި އުސޫލުތަކާއި ޢާއްމުން ޢަމަލުކުރަންޖެހޭ އެންގުންތައް ތަޢާރުފު ކުރަމުން ގެންދަނީ ޤާނޫނުއަސާސީ އާއި ޤާނޫނުގެ ތެރޭގައި އެ އިދާރާތަކަށް ލިބިފައިވާ އިޚުތިޔާރުގެ ތެރޭގައިތޯ ބެލުން. (ށ) ސަރުކާރުގެ އިދާރާއަކުން ހަދާ ގަވާއިދަކުން ޓެކުހަކަށް ބެލެވޭ އެއްޗެއް ނަގާތޯ ބެލުން. (ނ) "ސަރުކާރުގެ އިދާރާއެއްގެ ގަވާއިދުގައި ސީދާ ނުވަތަ ނުސީދާ ގޮތުން ޝަރުޢީ ކޯޓުތަކުގެ ބާރު ކަނޑުވާލުމަށް މަގުފަހި ވާ އުސޫލެއް އޮތްތޯ ބެލުން. (ރ) ކުރިން ހިނގާ ނިމިފައި ވާ ކަމަކަށް ބާރު ލިބިދޭ ގޮތަށް ސަރުކާރުގެ އިދާރާއެއްގެ ގަވާއިދުގައި އުސޫލެއް ކަނޑައަޅާފައި ވޭތޯ ބެލުން. (ބ) ޤާނޫނުއަސާސީން ނުވަތަ ޤާނޫނަކުން ލިބިނުދޭ ބާރެއް ސަރުކާރުގެ އިދާރާއެއްގެ ގަވާއިދުން ލިބިދީފައި ވޭތޯ ބެލުން." (ޅ) ސަރުކާރުގެ އިދާރާއެއްގެ ގަވާއިދު އޮތް ގޮތުން ނުވަތަ އެ ގަވާއިދުން ހާސިލުކުރަން އުޅޭ ބޭނުމުގެ ސަބަބުން އެ ގަވާއިދު އިޞްލާޙު ކުރަން ޖެހޭތޯ ބެލުން. (ކ) އެޓަރނީ ޖެނެރަލް އޮފީހުން ކުރާ މަސައްކަތްތައް ބެލުން. (އ) މި މާއްދާގެ (ހ) އިން (ކ) އަށް ބަޔާންކޮށްފައިވާ ކަންކަމާ ގުޅޭ ގޮތުން ކޮމެޓީގެ ރިޕޯޓު ތައްޔާރުކޮށް މަޖިލީހަށް ހުށަހެޅުން. (ވ) "ޤާނޫނު ނަންބަރު 2008/6 ޢާއްމު ގަވާއިދުތަކާ ބެހޭ ޤާނޫނުން ގަވާއިދު ކޮމެޓީ އަށް ލިބިދީފައިވާ މަސްއޫލިއްޔަތުތައް އަދާކުރުން. 
(ވަގުތުކޮޅަކަށްފަހު)

ހަނިމާދޫ ދާއިރާގެ މެންބަރު މުޙަންމަދު މުޖުތާޒް ވާހަކަދެއްކެވުން:

އަޅުގަނޑަށް ފެންނަ ގޮތް އަޅުގަނޑު ދަންނަވާލަފާނަން. އެ 3 ވަނަ މާއްދާގެ މި ކޮމެޓީގެ މަސްއޫލިއްޔަތުތައް ރައްޔިތުންގެ މަޖިލީހުގެ ގަވާއިދުގެ 99 ގައި ބަޔާންވެގެން ވާ ގޮތުގެ މަތީން ތިރީގައި މިވަނީ އެވެ. އެތަން ބަދަލުވާންވީ (ހ) އަށް. މި ކޮމެޓީގެ މަސްއޫލިއްޔަތުތައް އެތަން ފެށެންވީ (ހ) ކިޔާފައި. ދެން (ހ)، (ށ)، (ނ) އަދި (ރ) އެ ހުރިހާ ތަނެއް ބަދަލުކޮށްލަންވީ 1، 2 ،3 ،4 އަދި 5 އަށް. ބަދަލުކޮށްފައި ދެން (ށ)ގެ ގޮތުގައި އިތުރުކޮށްލަ ދޭންވީ އެ މިހާރު އެ އިންނަ ބައި. އޭރުން އަޅުގަނޑަށް ހީވަނީ ހަމަޖެހޭނެހެން. 

(ވަގުތުކޮޅަކަށްފަހު)

އިދާރީ މޭޒުން ވާހަކަދެއްކެވުން:
މަސްއޫލިއްޔަތު، 3 ވަނަ މާއްދާ. 3 ވަނަ މާއްދާގެ (ހ) ރައްޔިތުން މަޖިލީހުގެ ގަވާއިދުގެ 99 ވަނަ މާއްދާގައި ބަޔާންވެގެންވާ ގޮތުގެމަތީން މި ކޮމެޓީގެ މަސްއޫލިއްޔަތުތައް ތިރީގައި މިވަނީ އެވެ. (ވަގުތުކޮޅަކަށްފަހު) އާދެ، އަދި އެއްފަހަރު. 3 ވަނަ މާއްދާގެ (ހ) ރައްޔިތުން މަޖިލީހުގެ ގަވާއިދުގެ 99 ވަނަ މާއްދާގައި ބަޔާންވެގެންވާ ގޮތުގެ މަތީން މި ކޮމެޓީގެ މަސްއޫލިއްޔަތުތައް ތިރީގައި މި ވަނީ އެވެ. 1. ސަރުކާރުގެ އިދާރާތަކުން ތަޢާރުފުކުރާ ގަވާއިދުތަކާއި އުސޫލުތަކާއި ޢާއްމުން ޢަމަލުކުރަންޖެހޭ އެންގުންތައް ތަޢާރުފު ކުރަމުން ގެންދަނީ ޤާނޫނުއަސާސީ އާއި ޤާނޫނުގެ ދާއިރާގެ ތެރޭގައި އެ އިދާރާތަކަށް ލިބިފައިވާ އިޚުތިޔާރުގެ ތެރޭގައިތޯ ބެލުން. 2. ސަރުކާރުގެ އިދާރާއަކުން ހަދާ ގަވާއިދަކުން ޓެކުހަކަށް ބެލެވޭ އެއްޗެއް ނަގާތޯ ބެލުން. 3. ސަރުކާރުގެ އިދާރާގެ ގަވާއިދުގައި ސީދާ ނުވަތަ ނުސީދާ ގޮތުން ޝަރުޢީ ކޯޓުތަކުގެ ބާރު ކަނޑުވާލުމަށް މަގުފަހިވާ ގޮތަށް އުސޫލެއް އޮތްތޯ ބެލުން. 4. ކުރިން ހިނގާ ނިމިފައިވާ ކަމަކަށް ބާރު ލިބިދޭ ގޮތަށް ސަރުކާރުގެ އިދާރާއެއްގެ ގަވާއިދުގައި އުސޫލެއް ކަނޑައަޅާފައިވޭތޯ ބެލުން. 5. ޤާނޫނުއަސާސީން ނުވަތަ ޤާނޫނަކުން ލިބި ނުދޭ ބާރެއް ސަރުކާރުގެ އިދާރާއެއްގެ ގަވާއިދުން ލިބިދީފައިވޭތޯ ބެލުން. 6. ސަރުކާރުގެ އިދާރާއެއްގެ ގަވާއިދު އޮތް ގޮތުން ނުވަތަ އެ ގަވާއިދުން ހާސިލުކުރަން އުޅޭ ބޭނުމެއްގެ ސަބަބުން އެ ގަވާއިދު އިޞްލާޙު ކުރަންޖެހެތޯ ބެލުން. 7.  އެޓަރނީ ޖެނެރަލް އޮފީހުން ކުރާ މަސައްކަތްތައް ބެލުން. 8. މި މާއްދާގެ (ހ) އިން (ކ) އަށް ބަޔާންކޮށްފައިވާ ކަންކަމާ ގުޅޭ ގޮތުން ކޮމެޓީގެ ރިޕޯޓު ތައްޔާރުކޮށް މަޖިލީހަށް ހުށަހެޅުން. (ވަގުތުކޮޅަކަށްފަހު) އާދެ، 8. މި މާއްދާގެ 1 ން 7 އަށް ބަޔާންކޮށްފައިވާ ކަންކަމާ ގުޅޭ ގޮތުން ރިޕޯޓެއް ތައްޔާރުކޮށް މަޖިލީހަށް ހުށަހެޅުން. (ށ) ޤާނޫނު ނަންބަރު 2008/6 ޢާއްމު ގަވާއިދުތަކާ ބެހޭ ޤާނޫނެއް ގަވާއިދު ކޮމެޓީ އަށް ލިބިދީފައިވާ މަސްއޫލިއްޔަތުތައް އަދާކުރުން. (ވަގުތުކޮޅަކަށްފަހު) ރިޔާސަތު 4. (ހ) ކޮމެޓީ އަލަށް އެކުލަވާލެވޭ ކޮންމެ ފަހަރަކު ކޮމެޓީގެ ފުރަތަމަ ބައްދަލުވުމުގައި ރައްޔިތުންގެ މަޖިލީހުގެ ގަވާއިދުގެ 120 ވަނަ މާއްދާގައިވާ ގޮތުގެ މަތީން ކޮމެޓީގެ މުޤައްރިރަކާއި މުޤައްރިރުގެ ނައިބަކު ހޮވަން ވާނެއެވެ. މުޤައްރިރުގެ ނައިބު ހޮވަންވާނެ އެވެ. މި ބައްދަލުވުމުގައި މުޤައްރިރަކާއި މުޤައްރިރުގެ ނައިބު އިންތިޚާބު ކުރަންދެން ރިޔާސަތު ބަލަހައްޓާނީ އަމީންޢާއްމު، ނުވަތަ އަމީންޢާއްމު ކަނޑައަޅާ އިދާރީ މުވައްޒަފެކެވެ. (ވަގުތުކޮޅަކަށްފަހު) 4ގެ (ށ) މުޤައްރިރަކާއި މުޤައްރިރުގެ ނައިބެއް ހޮވަންވާނީ  ކޮމިޓީގެ މެންބަރުންގެ ވޯޓަކުންނެވެ. މުޤައްރިރާއި މުޤައްރިރުގެ ނައިބު ހޮވޭނީ ކޮމިޓީގައި ހިމެނޭ މެންބަރުންގެ އަޣުލަބިއްޔަތުންނެވެ. ނައިބު ދެއްތޯ. ނައިބު ނައިބަށްވެފައި ދެއްތޯ މި އޮންނަނީ. (ވަގުތުކޮޅަކަށްފަހު) 4 ގެ (ނ) ކޮމިޓީގެ ރިޔާސަތު ބަލަހައްޓާނީ ކޮމިޓީގެ މުޤައްރިރެވެ. ކޮމިޓީގެ މުޤައްރިރު ކޮމިޓީއަށް ހާޒިރުވުމަށް ޢުޒުރުވެރި ވެއްޖެ ހާލަތެއްގައި ކޮމިޓީގެ ރިޔާސަތު ބަލަހައްޓާނީ މުޤައްރިރުގެ ނައިބެވެ. (ވަގުތުކޮޅަކަށްފަހު) އާދެ، 4 ގެ (ރ). 4 ގެ (ރ) ކޮމިޓީގެ މުޤައްރިރާއި މުޤައްރިރުގެ ނައިބު ވެސް ކޮމިޓީގެ ބައްދަލުވުމަށް ހާޒިރުވުމަށް ޢުޒުރުވެރި ވެއްޖެ ހާލަތެއްގައި ކޮމިޓީގެ ރިޔާސަތު ބަލަހައްޓާނީ އެ ވަގުތު ކޮމިޓީގައި ހާޒިރުވެ ތިބި މެންބަރުންގެ އަޣުލަބިއްޔަތުން ހޮވޭ ކޮމިޓީގެ މެންބަރެކެވެ. ޤާނޫނީ އަދަދު 5 (ހ). ކޮމިޓީގެ މަސައްކަތްތައް ކުރަންވާނީ ރައްޔިތުންގެ މަޖިލީހުގެ ގަވާއިދުގެ 124 ވަނަ މާއްދާގައިވާ ގޮތުގެ މަތިން ކޮމިޓީގެ ޤާނޫނީ އަދަދު ހަމަވާ ޖަލްސާއެއްގަ އެވެ. (ށ) ކޮމިޓީގެ ފުރަތަމަ ބައްދަލުވުމުގައި ކޮމިޓީގެ ބައްދަލުވުމުގެ ޤާނޫނީ އަދަދު ކަނޑައަޅަންވާނެ އެވެ.  (ނ) މި ގަވާއިދަށް ޢަމަލުކުރަން ފެށޭއިރު ކޮމިޓީގެ ޤާނޫނީ އަދަދަކީ ކޮމިޓީގައި ހިމެނޭ މެންބަރުންގެ 5 މެންބަރުންނެވެ. ހިމެނޭ ކޮމިޓީގެ ކޮމިޓީގައި ހިމެނޭ 5 މެންބަރުންނެވެ. ބައްދަލުވުންތައް 6. (ހ) ޢާއްމު ގޮތެއްގައި ކޮމިޓީގެ ބައްދަލުވުންތައް އޮންނާނީ ރައްޔިތުންގެ މަޖިލީހުގެ ދައުރުގެ ތެރޭގައި ކޮންމެ ހަފްތާއެއްގެ އަންގާރަ އަދި ބުދަ މި 2 ދުވަހުގެ ހެނދުނު 11:15 އިން ފެށިގެން މެންދުރު 12:30 އަށެވެ. (ށ) މި މާއްދާގެ (ހ)ގައި އެހެން އޮތް ނަމަވެސް ކޮމިޓީގެ ބައްދަލުވުމުގެ ވަގުތު އިތުރުކުރުމަށް ކޮމިޓީގެ މެންބަރުންނަށް ފެނިއްޖެ ހާލަތެއްގައި އެކަން ކޮމިޓީން ފާސްކުރުމަށްފަހު ކުރިޔަށް ގެންދެވިދާނެ އެވެ. (ނ) ހާލަތްތައް ތަންދޭ ގޮތެއްގެ މަތިން ކޮމިޓީގެ ޢާއްމު ބައްދަލުވުމެއް ނުބޭއްވުމަށް ނުވަތަ، ހާލަތްތައް ތަންދޭ ގޮތެއްގެ މަތިން ކޮމިޓީގެ ޢާއްމު ބައްދަލުވުމެއް ނުބޭއްވުމަށް ނުވަތަ ބައްދަލުވުމުގެ ތާރީޚު ބަދަލުކުރުމުގެ ނުވަތަ ރައްޔިތުންގެ މަޖިލީހުގެ ގަވާއިދުގެ 122 ވަނަ މާއްދާގެ (ނ)ގައިވާ ގޮތުގެ މަތިން އިތުރު ބައްދަލުވުންތަކެއް ބޭއްވުމުގެ އިޚުތިޔާރު ކޮމިޓީގެ މުޤައްރިރަށް ލިބިގެންވެ އެވެ. މި ގޮތުން ކޮމިޓީގެ ބައްދަލުވުންތަކަށް ގެނެވޭ ބަދަލުތައް ކޮމިޓީގެ މެންބަރުންނަށް މަޖިލީހުގެ އިދާރާ މެދުވެރިކޮށް އަންގަންވާނެ އެވެ. (ރ) ރައްޔިތުންގެ މަޖިލީހުގެ ގަވާއިދުގެ 123 ވަނަ މާއްދާގައިވާ ގޮތުގެ މަތިން ކޮމިޓީގެ ބައްދަލުވުމެއް ބޭއްވުމަށް ކޮމިޓީގެ މެންބަރުންނަށް އެދެވިދާނެ އެވެ. 1. ކޮމިޓީގައި ހިމެނޭ މެންބަރުންގެ ތެރެއިން މަދުވެގެން 3 މެންބަރުން ހުށަހަޅާ ލިޔުމަކުން ކޮމިޓީގެ ބައްދަލުވުމެއް ބޭއްވުމަށް ކޮމިޓީގެ މުޤައްރިރުގެ ކިބައިން އެދެވިދާނެ އެވެ. އަދި އެ ގޮތަށް އެދޭއިރު އެ ބައްދަލުވުމުގައި ކުރަން ބޭނުންވާ ކަންތައްތައް އެ މެންބަރުން ސާފުކޮށްދޭންވާނެ އެވެ. އެގޮތަށް ހުށަހަޅާ ހުށަހެޅުން ހުށަހަޅާނީ  މަޖިލީހުގެ އަމީންޢާއްމަށެވެ. 2. (ވަގުތުކޮޅަކަށްފަހު) 2. އަމީންޢާއްމަށް ހުށަހެޅުން ލިބުމުން ލަސްނުކޮށް ކޮމިޓީގެ މުޤައްރިރަށް އެކަން އަންގަންވާނެ އެވެ. 3. އެފަދަ ހުށަހެޅުމެއް ހުށަހަޅާފައި ވަނީ މަޖިލީހުގެ ދައުރުގެ ތެރޭގައި ނަމަ ލަސްވެގެން 3 ދުވަހުގެ ތެރޭގައި ކޮމިޓީގެ މުޤައްރިރު އެ ބައްދަލުވުން ބާއްވައިދޭންވާނެ އެވެ. 3 ދުވަހުގެ...(ވަގުތުކޮޅަކަށްފަހު)
ރިޔާސަތުން ވާހަކަދެއްކެވުން:

އެެހެންވީމާ، މިހާރު ގަވާއިދުން ގަވާއިދު މިހާތަނަށް ބެލުނު ހިސާބު އެއީ 6 ވަނަ މާއްދާ މިހާރު މި އޮތީ ބެލިފައި އެހެންނޫންތޯ. 6 ވަނަ މާއްދާގެ އެ ކޮޅަށް ދެން އަންނަ ދުވަހަކަށް އެއީ މާދަމާ އަށް. މާދަމާ 11:15 އަށް މި ގަވާއިދުގެ ދެން އޮތްބައި ނިންމާލުމަށްޓަކައި މާދަމާ ބުރާސްފަތި ދޯ. ދެން އޮންނަ ހޯމަ ދުވަސްތަ؟ ދެން އޮންނަ އަންގާރަ ދުވަހެއްގެ 11:15 އަށް ގަވާއިދުގެ ނުނިމި އޮތްބައި ނިންމަން ބައްދަލުވުމެއް ބާއްވާ ގޮތަށް ހަމަޖެއްސީ. ދެން މިހާރު އަޅުގަނޑުމެން މި ހިސާބުން މި ނިންމާލަނީ. ދެން އަޅުގަނޑުމެން އިތުރު ބައްދަލުވުމެއް އެހެން ފަރާތަކާއި ބައްދަލުވުމަށް. ޝުކުރިއްޔާ. ދެން މިހާރު މިއަދު ވާހަކަ ދައްކާލާފައި ދޫކޮށްލީމަ ނިމުނީ ދޯ. ދެން (ވަގުތުކޮޅަކަށްފަހު) ގަވާއިދު ކޮމިޓީގެ މިއަދުގެ ބައްދަލުވުން އަދި އިތުރަށް ފަހުން ވަޑައިގެންނެވި މާފަންނު އުތުރު ދާއިރާގެ މެންބަރު އިމްތިޔާޒު ފަހުމީ. އެހެންވީމާ، އެ ވާހަކަ ދަންނަވާލީ ހާޒިރީއަށްޓަކައި. (ވަގުތުކޮޅަކަށްފަހު) އާދެ، އަޅުގަނޑުމެން މިހާރު ބޭހާ ބެހޭ ގަވާއިދު، ގަވާއިދު ކޮމިޓީން ބައްލަވަމުން މިގެންދަނީ. ދެން މި ގަވާއިދު އިޞްލާޙުކޮށް ނިމޭއިރުގައި ދެން ޢަމަލީ ގޮތުން މި ކަންކަމުގައި އުޅުއްވާ ބޭފުޅުންގެ ވެސް މަޢުލޫމާތު މި ބޭފުޅުންނަށް ވަރަށް ބޮޑަށް ބޭނުންވާތީ އެ ބޭފުޅުން ވަޑައިގެން ދެއްވި ކަމަށްޓަކައި ވަރަށް ބޮޑަށް ޝުކުރު ދަންނަވަން. ދެން ތި ބޭފުޅުންގެ ފަރާތުން އަޅުގަނޑުމެންނަށް މި ގަވާއިދަށް އިތުރަށް ގެންނަންޖެހޭ ކަމެއް އޮތް ކަމުގައި ވަންޏާ ވިދާޅުވެދެއްވުން. 
(ވަގުތުކޮޅަކަށްފަހު)

މޯލްޑިވްސް ފުޑް އެންޑު ޑުރަގު އޮތޯރިޓީގެ ފަރާތުން ބޭފުޅަކު ވާހަކަދެއްކެވުން:
އާދެ، އަޅުގަނޑުމެންގެ ބްރެސްޓު މިލްކު ސަބްސިޓިއުޓު، ގާތުން ދޭ ކިރުގެ ބަދަލުގައި ކުޑަކުދިންނަށް ދޭ ބާވަތުތައް ދިވެހިރާއްޖެ އަށް އެތެރެކުރުމާއި އުފެއްދުމާއި ވިޔަފާރީގައި ބޭނުންކުރުމުގައި ޢަމަލުކުރާނެ ގޮތުގެ ގަވާއިދު. މީގެކުރިން މަޖިލީހުން ފާސްކޮސްދެއްވާފައި މި ގަވާއިދު ކޮމިޓީން ފާސްކޮށްދެއްވާފައި އިން އެއްޗެއް މީ. އެހެންނަމަވެސް ދިމާވި މައްސަލަތަކާ ހުރެ އަޅުގަނޑުމެންނަށް މީތި އިމްޕްލިމެންޓު ނުކުރެވި ވަގުތުތަކެއް ގޮސް ގާތްގަނޑަކަށް ދޮޅުއަހަރު ވަރު ގޮއްސަ އިނގޭތޯ. ދެން މިހާރު އަޅުގަނޑުމެން އިމްޕްލިމެންޓު ކުރަންވެގެން ގެޒެޓުކުރަން ބެލިއިރުގައި މި ދިމާވާ ސަބަބަކީ ބައެއް ކަހަލަ މުއައްސަސާތައް ޑިޕާރޓްމެންޓު އޮފް މެޑިކަލް ސަރވިސަސް އާއި ޑިޕާރޓްމެންޓު އޮފް ޕަބްލިކު ހެލްތުގެ ނަން ބަދަލުވެފައި ޑީ.އެމް.ވެސް އުވިފައި އޮތީ އިނގޭތޯ. އެހެންވީމާ، މި ގެޒެޓުކުރެވޭ ގޮތެއް ނުވި އަޅުގަނޑުމެންނަކަށް އެހެން އޮތީމަ. އެހެންވީމާ، ވަރަށް ކުޑަކުޑަ މައްސަލައަކާ ހުރެ އަޅުގަނޑުމެންނަށް އެކަން އިމްޕްލިމެންޓު ނުކުރެވިގެން މި އުޅެނީ. އަޅުގަނޑަށް ހީވަނީ މި ކޮޅަށް މަޖިލީހަށް ފޮނުވިފަހެން ވީ. އިއްޔެ ކަށްނޭނގެ. އެހެންވީމާ، ތަންކޮޅެއް އަވަސް ގޮތަކަށް އަޅުގަނޑުމެންނަށް އެކަންކޮށްލެވިދާނެތޯ ދަންނަވާލަން. އަނެންހެން ގަވާއިދުގެ އެއްވެސް ބަޔަކަށް އަޅުގަނޑުމެން ބަދަލުގެންނާކަށް ހުށަހެއް ނާޅަން. އަޅުގަނޑުމެން މައިގަނޑު ބަދަލަކީ އެއީ. ޑީ.ޕީ.އެޗް ޑިޕާރޓްމެންޓް އޮފް ޕަބްލިކު ހެލްތު އިން ތައް އަޅުގަނޑުމެންނަށް ސެންޓަރ ފޯރ ކޮމިއުނިޓީ ހެލްތު އެންޑް ޑިސީސް ކޮންޓްރޯލަށް ބަދަލުކޮށްދެއްވާފައި ޑީ.އެމް.އެސްގައި އިންތަން އުނިކޮށްލަ ދެއްވުން. ދެން އެހެން މައްސަލަ އެއް ނެތް. ދެން ގެޒެޓުކުރުމުގައި ވިދާޅުވި މިކޮން ގަވާއިދަކުން ކޮން ޤާނޫނަކުން ބާރު ލިބިފައި އޮތް ގަވާއިދެއްތޯ އައިޑެންޓިފައި ކޮށްދޭށޭ އެ ކޮޅުން ވިދާޅުވި. ދެން އަޅުގަނޑަށް ހީވަނީ ބެލެނިވެރިކަމުގެ ޤާނޫނުންހެން ބާރުލިބިފައި މި އޮންނަނީ. އެއީ އަޅުގަނޑުމެން ބައްދަލުކޮށްލަން ބޭނުންވި ސަބަބަކީ. 

ރިޔާސަތުން ވާހަކަދެއްކެވުން:

އާދެ، މިހާރު ގަވާއިދު ކުރީގެ ކޮމިޓީ އަށް ކުރީގެ އެ ގަވާއިދު ބަލަމުން ގެންގޮސްފައި ވަނީ އެހެންނޫންތޯ. ކޮމިޓީން ބަލަމުންގޮސް ނިމުމާ ހަމައަކަށް އައިސްފައި ވަނީ. އެކަމަކު ގަވާއިދު އަދި އަޅުގަނޑުމެންގެ ސަބް ކޮމިޓީއަކާ  މިފަހަރަކު އަދި ހަވާލުނުކުރެވޭ ކަށްނޭނގެ. އެހެންވީމާ، އިދާރީ މޭޒުން އެ ސަބް ކޮމިޓީ އާ އެ ގަވާއިދު އަވަހަށް ހަވާލުކުރައްވާ ތަންކޮޅެއް އަވަހަށް އެކަން ނިންމެވޭތޯ ބައްލަވައިދެއްވަންވީ. ދެން އަޅުގަނޑުމެން އިރާދަކުރެއްވިއްޔާ މަސައްކަތްކުރާނަން، ދެން އެންމެ އިސްއެއްޗެއްގެ ގޮތުގައި  އެ ގަވާއިދުގެ ކަންތައް ކުރިއަށް ގެންދެވޭތޯ.

އިހަވަންދޫ ދާއިރާގެ މެންބަރު ޢަހްމަދު ޢަބްދުﷲ ވާހަކަދެއްކެވުން:

އާދެ، ވަޑައިގެން ތިއްބެވި 2 ބޭފުޅުންނަށް މަރުޙަބާ ދަންނަވަން. ދެން އަޅުގަނޑު ކުރީގައި ވެސް ގަވާއިދު ކޮމިޓީގައި މަސައްކަތްކުރީމަ އަޅުގަނޑަށް އެ ގަވާއިދާ ބެހޭ ގޮތުން އިތުރު އެއްޗެއް ޝެއަރކޮށްލަން ބޭނުން ވާތީ. އަޅުގަނޑަށް އެނގިފައި އޮތް ގޮތުން ވެއްޖިއްޔާ އަޅުގަނޑުމެން ބައްދަލުވުންތަކެއް ބޭއްވިން އެ ބޭފުޅުން މި ތަނަށް ހާޒިރުކޮށްގެން. މޯލްޑިވްސް ފުޑު އެންޑް ޑްރަގު އޮތޯރިޓީގެ ބޭފުޅުން ވެސް މިތަނަށް ގެނެވި އެ ބޭފުޅުންނާ އެކު ވެސް ބައްދަލުވުންތަކެއް ބޭއްވި އެ ބޭފުޅުން އެކަމަކު ގާތުން ދޭ ކިރުގެ ބަދަލުގައި ދޭ ކާނާ އާ ބެހޭ ގަވާއިދު ހެދިއިރު މައްސަލަތަކެއް ހުރި ވާހަކަ އިތުރަށް ފާހަގަކުރެއްވި. އެކަމަކު އެ ކަންތައްތަކަށް ކިހިނެއްތޯ. މިހާރު ތި ގަވާއިދު އަލުން ތި ފޮނުއްވިއިރު ނޫނީ ގެޒެޓު ކުރައްވާއިރު އެ ކަންތައްތަކަށް ބަދަލެއް ގެނެވިފައިވާނެތޯ އަހާލާފައި އަޅުގަނޑަށް ހީވަނީ އެ މަސައްކަތް ކުރަންއުޅުނިއްޔާ އަޅުގަނޑުމެންނަށް ފަސޭހަވާނެހެން. އެހެންވެ އެ ވާހަކަ ހަމަ ސާފުކޮށްލުމުގެ ގޮތުން. 

މޯލްޑިވްސް ފުޑް އެންޑު ޑުރަގު އޮތޯރިޓީގެ ފަރާތުން ބޭފުޅަކު ވާހަކަދެއްކެވުން:
އާދެ، ބައެއް މައްސަލަތައް ހުރި ކަމަށް ފާހަގަކުރެވޭ. އެކަމަކު އެ މައްސަލަތަކަށް ޚިލާފު އުފެދޭ ގޮތް ދިމާވެފައި. އެއީ ބައެއް ބޭފުޅުންނަށް މި އޮތް ގޮތަށް ބާއްވަން ފެނިވަޑައިގަންނަވާފައި، ބައެއް ބޭފުޅުން ވިދާޅުވޭ ބަދަލުތަކެއް ގެންނަން. ދެން އަޅުގަނޑުމެން ވިސްނާފައި މި އޮތް ގޮތަކީ ގެޒެޓުކުރުމަށްފަހު އަޅުގަނޑުމެން އެބަ ލިބޭ މުއްދަތެއް ބަދަލު ގެންނަން ވެސް ދެއްތޯ. ދެން ޤާނޫނީ ލަފާ އަޅުގަނޑުމެންނަށް އެމް.އެފް.ޑީ.އޭ އިން މި ލިބެނީ މިހާރު ވެސް އެމް.އެފް.ޑީ.އޭ އިން ތަމްސީލުކުރަންޖެހޭ އެއްޗެކޭ. ނުކޮށް އޮތުން އެއީ އެމް.އެފް.ޑީ.އޭ އަށް ކުރެވޭނެ ކަމެއް ނޫން ކަމަށް ވާތީ އަޅުގަނޑުމެން ގެޒެޓުކޮށްފައި މި ޕްރޮޑަކްޓްސްތައް ރެޖިސްޓްރީ ކުރުމުގެ މަސައްކަތް ފަށައިގަނެގެން އަޅުގަނޑަށް ހީވަނީ 180 ދުވަސްހެން ދެއްތޯ. އެ މުއްދަތުގެ ތެރޭގައި އަޅުގަނޑުމެންނަށް ރަޖިސްޓްރީ ކުރަމުން ގެންދެވޭނޭ އެ ބަދަލެއް އަޅުގަނޑުމެންގެ ޕްރޮފެޝަނަލް ބޭފުޅުންގެ ތެރޭގައި މަޝްވަރާކުރުމަށްފަހު، މި ކޮޅަށް ބަދަލުގެންނަން ފެންނަ ކަމަށް ނިމިއްޖިއްޔާ ހުށަހަޅަން. ދެން އަޅުގަނޑުމެންނަށް ވަރަށް ގިނަ ޕްރޮޑަކްސްތައް މި ގަވާއިދު އޮތްކަން އިނގޭތީ އާ އެކު ޢާއްމުންގެ ފަރާތުން ވަރަށް ގިނަ މައްސަލަތައް ހުށަހަޅަމުން އެބަދޭ. އެ ޕްރޮޑަކްސްތަކުގެ މި ގަވާއިދަށް ފްލޯ ނުކުރާތީ ދިމާވާ މައްސަލަތައް. ޢާއްމު ފަރާތްތަކުން ހުށަހަޅަމުން ދޭ. އެހެންނަމަވެސް އަޅުގަނޑުމެންނަށް އެއްވެސް ގޮތަކަށް އެކަން ރަނގަޅުކޮށްދެވޭކަށް ނޫނީ ޢާއްމުންނަށް އެކަން ރަނގަޅުކޮށްދެވޭނެ ގޮތެއް ނޯވޭ. މި ގަވާއިދު ފުރިހަމަ އަށް އިމްޕްލިމެންޓުވެފައި ނޯންނާތީ. އެހެންވީމާ، އެ ނިންމުން ނިންމަންވީ. 

ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤު ޙަސަން ވާހަކަދެއްކެވުން:

ޝުކުރިއްޔާ އަޅުގަނޑުވެސް އެމް.އެފް.ޑީ.އޭ އިން ވަޑައިގެން ޑިޖީ އާއި ދެން އަޅުގަނޑަށް ދެން ހުންނެވި ބޭފުޅެއްގެ މަޤާމެއް ނޭނގެ. ކޮންމެއަކަސް 2 ބޭފުޅުންނަށް އަޅުގަނޑު ވެސް މަރުޙަބާ ދަންނަވަން. ދެން ދެންމެ އަޙުމަދު ޢަބްދުﷲ ފާހަގަކުރެއްވިހެން އަޅުގަނޑަށް ވެސް އިނގޭ ކުރިން ކުރީ ކޮމިޓީގައި ދެން އަޅުގަނޑުމެންނަކީ އަޅުގަނޑުމެން ނެތީމު. އެހެންނަމަވެސް އަޙުމަދު ކުރީ ކޮމިޓީގައި ވެސް ހިމެނިވަޑައިގަންނަވާ. ދެން އަޅުގަނޑު ވެސް އޭގެ އިތުރުން އެގިފައި އޮތީ އެމް.އެފް.ޑީ.އޭ އިން ތި ވިދާޅުވި ގަވާއިދު މަޖިލީހުން އެޕްރޫވު ކުރައްވާފައި އޮތްކަން. އެހެންނަމަވެސް ދެންމެ ޝަރީ ތި ފާހަގަކުރެއްވި ގޮތަށް އަޅުގަނޑުމެންނަށް އެގިއްޖެ އޭގައި މައްސަލަތަކެއް  އެބަހުރިކަން. ދެން ޚާއްޞަކޮށް ތި ވިދާޅުވި ގޮތަށް ބައެއް ޑިޕާރޓްމެންޓުގެ ނަންތައް ބަދަލުވެގެން ގޮއްސަ އޮތީމަ އެ އަޅުގަނޑުވެސް ޤަބޫލުކުރެވޭ ގޮތުގައި ވަރަށް ކުޑަކުޑަ މަސައްކަތެއް މި ވަގުތު އަޅުގަނޑުމެން ކުރަންޖެހެނީ. އެ ފަންނީ ގަވާއިދެއް އެ ވެސް. އެހެންވީމާ، އެ ބޭފުޅުންގެ މަސައްކަތް އެ ވިދާޅުވިހެން ދެވިފަ އިން މުއްދަތުގެ ތެރޭގައި ކުރެއްވުމަށް އަޅުގަނޑުމެންނަށް އެ ދޮރު ހުޅުވައިދެވޭނެ އަވަސްކޮށް ނިންމާލަ ދެވިއްޖެ ކަމަށް ވަންޏާ. އެހެންވީމާ، އަޅުގަނޑަށް ވެސް ވަރަށް ބޮޑަށް ފެނޭ މީގައި އަޅުގަނޑުމެންގެ މަސައްކަތް ފުދޭވަރަކަށް ގިނައިން ހުރި ކަމުގައި ވިޔަސް މިއީ ވަރަށް ކުޑަ ވަގުތުކޮޅެއް. އަޅުގަނޑަށް ހީވާ ގޮތުން ހަމަ އެންމެ ދުވަހެއްގައި އަޅުގަނޑުމެން ގަޑިއެއްހާއިރު ހޭދަކޮށްލީމާ މި ނިންމާލެވިދާނެ. އެހެންވީމާ، އެ އިސްކަން ދެއްވައިގެން އެކަން ކުރެއްވުމަކީ އަޅުގަނޑު ވެސް ވަރަށް ބޮޑަށް ފެންނަ ކަމެއް ކަމުގައި ދަންނަވާލަން. ޝުކުރިއްޔާ.

ރިޔާސަތުން ވާހަކަދެއްކެވުން:

އާދެ، ދެން މިހާރު މި ގަވާއިދުގެ ވަރަށް ބޮޑު ބައެއް ކުރިން ބެލި އަދި އެ ގަވާއިދުގައި އެ ކަންކަން ފާހަގަކޮށްފައި ވެސް އެބަހުރި. ދެން އަޅުގަނޑަށް ހީވަނީ މި ގަވާއިދު އަވަހަށް މި ބޭފުޅުންނަށް މި ހިންގުމުގެ ހުއްދަ އެއް ދީ، އެ ދޭއިރުގައި މިހާރު އަޅުގަނޑުމެން ފާހަގަކޮށްފައިހުރި ކަންތައްތައް ވެސް އެ ބޭފުޅުންނަށް އަންގާ ވަކި މުއްދަތެއްގެ ތެރޭގައި އެ ކަންކަން މިތަނަށް މި މަޖިލީހަށް ހުށަހެޅުމަށް ދަންނަވާ، ވީހާ ވެސް އަވަހަކަށް މި ގަވާއިދު ފާސްކުރެވޭނެ ގޮތެއް ހައްދަވައި ދެއްވުން. އެހެންވީމާ، ދެން ތި ބޭފުޅުން ބޭހާ ބެހޭ ގަވާއިދު އެއްމެ މުހިއްމު އެކައްޗެއް ކަމުގައި މި ނަންގަވައި ކުރިޔަށް އޮތް ހަފްތާއެއްހާ ދުވަހުގެ ތެރޭގައި މިކަން ނިންމާލަދެއްވާތޯ ބެލުމަކީ ވަރަށް ބޮޑަށް އެދެވިގެންވާ ކަމެއް. ދެން ތި ބޭފުޅުން އެދިވަޑައިގެންނެވި ކަންތަކައިގެން އިރާދަކުރެއްވިއްޔާ އަޅުގަނޑުމެން ވަރަށް އަވަހަށް ކުރިޔަށް ދާނަން. ޝުކުރިއްޔާ.

މޯލްޑިވްސް ފުޑް އެންޑު ޑުރަގު އޮތޯރިޓީގެ ފަރާތުން ބޭފުޅަކު ވާހަކަދެއްކެވުން:

އާދެ، އަޅުގަނޑުމެންގެ ފަރާތުން ވަރަށް ބޮޑަށް ޝުކުރު ދަންނަވަން ކޮމިޓީގެ ބޭފުޅުންނަށް ދެއްވި ފުރުޞަތަށް، ވަރަށް ބިޒީކޮށް ވަރަށް ބުރަވާނެކަން އަޅުގަނޑުމެންނަށް އިނގޭ. ކުއްލިއަކަށް އަޅުގަނޑުމެން މި ފުުރުޞަތު ދެއްވީތީ ވެސް އަޅުގަނޑު ޝުކުރުދަންނަވަން.

ރިޔާސަތުން ވާހަކަދެއްކެވުން:

އާދެ، ދެން މިހާރު ނިންމާލާފައި ދެން ގަވާއިދު އިދާރީ މޭޒުން މި ބޭފުޅުންނަށް އަވަހަށް ހަވާލުކުރައްވާ ގަވާއިދު. އޭރުން ނިމުނީ. والحمدلله.

